
DECLARACIÓN INSTITUCIONAL DA XUNTA REFERENDADO O COMPROMISO COA CANDIDATURA ‘RIBEIRA SACRA: PAISAXE DA AUGA’ A PATRIMONIO MUNDIAL DA UNESCO
A Xunta de Galicia quere amosar —co gallo da celebración estes días na Ribeira sacra das xornadas de Retiro do equipo do Goberno galego— o seu total compromiso coa candidatura Ribeira Sacra: Paisaxe da auga para ser recoñecida como Patrimonio Mundial pola Unesco, e cuxa resolución decidirase en 2026. Deste xeito, referendamos a  involucración plena da Administración autonómica con este territorio para obter esta distinción internacional.
Estamos ante un longo e ilusionante traxecto —que a Xunta puxo en marcha no 2017—no que Goberno galego agradece a implicación activa e xenerosa, desde o primeiro momento, dos concellos, institucións, axentes económicos e sociais e veciñanza pertencente a este territorio. 
Pola parte da Administración galega, a través da Consellería da Consellería de Cultura, Lingua e Xuventude, estamos a dar os pasos precisos e cumprindo rigorosamente cos trámites e requisitos establecidos, convencidos de que a Ribeira Sacra terá este recoñecemento en 2026. 
Paralelamente, imos seguir con iniciativas que lle dean o pulo que merece esta candidatura. Deste xeito e con este fin, a finais do vindeiro mes de outubro celebraremos un congreso internacional no concello ourensán de Nogueira de Ramuín.
Baixo o nome de Fontes, este foro celebrarase os días 27, 28 e 29 de outubro no parador de Santo Estevo, o mesmo escenario no que o pasado ano organizamos un primeiro encontro internacional con expertos sobre paisaxes culturais da auga coa fin tamén de darlle o respaldo e un importante impulso a esta candidatura.

O encontro internacional do vindeiro mes contará con especialistas culturais e investigadores en bens patrimoniais. Sumaranse tamén representantes de institucións culturais, académicas e das administracións, tanto do eido local como de outras comunidades autónomas. 
Desde o Goberno galego celebramos esta alta e ampla implicación de sectores vencellados co patrimonio, coa cultura e co turismo, ao tempo que agradecemos o interese de todos eles en traballar a prol de revitalizar a candidatura co obxecto de acadar no Consello do Patrimonio Histórico, que se celebrará en 2026, este merecido recoñecemento para a Ribeira Sacra.
A finalidade deste congreso internacional é afondar, establecer sinerxías e debater sobre a xestión e retos dos espazos e enclaves distinguidos como Patrimonio Mundial co propósito de promover estratexias de colaboración entre diferentes actores relacionados coa candidatura da Ribeira Sacra. 

Coas redes de colaboración que se veñen dando nos últimos anos de cara a situarse na posición actual, e co esforzo e traballo de todos, a Ribeira Sacra xa ten conseguido ser hoxe en día un territorio aínda máis vivo, máis coidado e máis recoñecido. E sobre estes piares son sobre os que desde a Xunta de Galicia sostemos o noso firme convencemento de que se pode facer máis e de que se pode facer xuntos para que declaración de Patrimonio Mundial da Ribeira Sacra sexa unha realidade a festexar en 2026 por toda a súa veciñanza,  todos galegos e galegas, o resto de España e tamén, de seguro, a comunidade internacional.

